Tysnes sogelag
http://www.tysnes-sogelag.no/

Årsmelding 2014.

Medlemstalet er no om lag 240 lagslemer i Tysnes sogelag. Det har vore halde 4 styremøte gjennom året og fast møtestad er møterommet i Tysneshallen. I meldingsåret var Kaare Malkenes sekretær i styret og Åsta Hansen kasserar. Olav Skjellevik var redaktør for sogeskriftet og kalenderen. Arne Tvedt var materialforvaltar og har arbeidd for tilrettelegging av nytt boklager.  Det store årlege løftet er utgjeving av sogeskrift og kalender.

Sogeskriftet for 2014 hadde også dette året eit blanda innhald. Heftet var på 84 sider. Produksjonen dette året vart ferdig i god tid før Sogesoddet, og me fekk ein god korrektur-prosess. Styret vil retta ei takk til skribentane – det er dei som held liv i sogeskriftet, og me er takksame for artiklar eller gode innspel.

Kalenderen hadde dette året 3 bilete frå kvart av dei fire kyrkjesokna våre. Det er høg kvalitet over arbeidet som Olav Skjellevik legg ned i dette prosjektet. 

Nettsida til Tysnes sogelag er redigert av Kaare Malkenes, som har gjort ein framifrå innsats også på dette området. I fjor var det 1439 unike besøk på nettsida vår. For 2013 var talet 1117. Det er ein auke på 28%.  
Kystsogevekene har vorte til ei årleg markering i laget. Også i 2014 hadde Tysnes sogelag arrangement på Tysnes i samband med Kystsogevekene. Det var samling i Skorpo skule og tema for møte var Husmannsvesenet med foredrag av historikar Arne Sollie. Møte var sundag 14. september kl. 15 og ope for alle interesserte. Om lag 35 personar tok del i arrangementet.
Sogesoddet 2014 vart halde i Tysnes bedehus. Sogesoddet er samkoma då styret inviterer medlemmer og vener til fest i samband med publisering av ny kalender og årbok for sogelaget. Som i fjor var det  samkome i dei lune og lyse lokala til Tysnes Bedehuslag til festtalar, god mat og drikke. Årets gjestetalar var Harald Sætre som fortalte om den nye boka si " Fram og tilbake over Fjorden" som omhandlar rutebåtane til HSD som traffikerte mellom øyar og fastlandet i Sunnhordland i meir en 100 år. Sogelaget har gjennom mange år halde soddet i ymse lokale kringom på Tysnes. Frå tid til anna har dette medført at me ikkje hadde lokale som var skikkeleg oppvarma, og med litt mangelfulle kjøkkenfasilitetar. Der skil Tysnes bedehus seg ut med omsyn til møtelokale og kjøkken. Lokaliseringa får verta drøfta frå år til år. 

Sogelagsturen til Flornes sundag 17. aug. vart slik ein sogelagstur skal vera: opphaldsvær, trivelig kjentmann, mykje sogedrøs – og ei triveleg kaffiøkt. Me gjekk nyevegen til ytst i Flornes – til Knappen, Jonaplasset, Ystaneset, over Flornesgarden, og so gamlevegen gjennom skogen og attende til Espevik. Hans Heidrik Flornes har hytte i Ystaneset – han var lokal guide, og han kjenner vel dette området frå mange ferieopphald. Far til Hans, Olav Flornes, var tannlækjar i Bergen og mange Tysnesingar var nok framom hjå han.
Hordaland sogelag sitt årsmøte 2014 vart halde sundag 16. mars på Radøy med Radøy sogelag som vertskap. Møtestad var  Alver hotell, Alversund. Frå Tysnes sogelag var Kaare og Liz Malkenes utsendingar.
Kommunal komledag vart oppretta i 2014. Tysnes komlelag KF, Eldrerådet i Tysnes, Tysnes Folkeakademi og Tysnes sogelag inviterte pensjonistar i Tysnes til komlefest i Grendatun torsdag 6. nov. 2014, kl. 17.00. Føredrag om buskikkar v/prof. Em. Nils Georg Brekke.
Om lag 80 pers. tok del i gildet som vart sers vellukka.

